
Toyo Ar Ạṅgur Jo̠
Ạḍi din laha reaḱ katha. Un jo̠khen ạṅgur bagwan aṛere mit́ṭen
toyo baso̠ḱ kan tahẽkana. Uni toyo ạḍitet́ lubhiại tahẽkana.
Bagwanre jo̠ akan thoka thoka ạṅgur be̠re̠l macha tahẽkana. Ona
ạṅgur ńelte toyo mon montey bhạbitoḱa, thoṛadin khange beleḱa
nahaḱ, ado̠ ạḍi sebel-soṛomiń jomjoṅa. Nonka menkate tạṅgi ar
koyoḱ  horrey  tahẽkana.  Arhõe  hudiset́  tahẽkana,  tinreń  cakha
ạikạua, pase̠ć ạḍige sebela.

Ado̠  sạrige  kukmute  ona  ạṅgur  jo̠e  jo̠met́  tahẽkana.  Menkhan
be̠re̠l  macha  tahẽkante  o̠ho̠gey  jo̠m  daṛeaḱkan  tahẽkana.
Tạṅgirey tahẽkana tinre beleḱa are jo̠me mente. Mit́din jạpit́
khone beret́en tayome taṅkhiket́ma, sạrige sanam jo̠ bele akana ar
jo̠jo̠mge sanakedea.

Enḍekhan ar bae hape daṛeada. Kusi-rạskate do̠n kocoṛate daṛe
ṭhene sen go̠t́ena. Ado̠ kajaḱtey do̠n go̠t́keda. Menkhan be̠cara
abhagiạ. Uni do̠ ạṅgur jo̠ge bae jo̠tet́ ńamleda. Menkhan arhõ
kurumuṭuate do̠nkeda. Enterehõ baṅgey daṛeat́te ńurhạyena. Ado̠e
hudiskeda  baṅ  artet́ge  kurumuṭu  ar  khaṭaoḱ  hoyoḱtińa.  Ente
ạṅgur jo̠ ma dare laphaṅre menaḱ, jãhãtinạḱgey do̠n kocoṛ
cetat́rehõ baṅgey tioḱ daṛeaḱa. Ado̠ ona iạte mon aṛisentaete
as chuṭạuena.

Khange mohnḍayentey hudis-ganḍonkeda, sạrige ạṅgur jo̠ ạḍige
jo̠jo̠ machagea. Nonkan jo̠jo̠ ạṅgur tisrehõ baṅgey jo̠mkea.

Meskoć
Meskoć

Etom se̠ końe nakha

Mahasoe gidrạkoaḱ kelas hatao jokhen mit́ gidrạe metaekana:

Mahasoe: Ma mõṛẽ ge̠l mõṛẽ (55) olme.

Pạṭhuạ gidrạ: Oka lekań ola mahasoe?

Mahasoe: Pạhilre 5 olme. Inạkate ar mit́ṭen 5 olme.

Pạṭhuạ gidrạ: Mit́ṭen 5 ol tayome hapeyena.

Mahasoe: Cekayenam, hapeyen do̠m?

Pạṭhuạ gidrạ: Henda mahasoe ar mit́ṭen 5 do̠ oka nakhareń ola,
etom se̠ końe nakha? Baco̠ń bujhạu daṛeaḱ kan!

Sim Eṅga Ar Kũṛit́ (Gidrạ
Eneć)
Noa enećre mit́ṭen sẽṛa macha gidrạ do sim eṅgaye hoyoḱa.
Mit́ṭen gidrạ do kũṛit́e hoyoḱa, Sim eṅga ar kũṛidoḱ gidrạ
do gamchatekin oyokoḱa.

Sim eṅga doye khot́ khot́ baṛaea ar hoponko do hante nateko ạtiń
baṛaea.  Oka  do  khot́  khot́  ańjomte  mit́  ṭhenko  ńir  jarwaḱa
arhõko apan ạpinoḱa. Kũṛit́ do jãhã seć reye oko koḱa. Ackage
ci hõ hõ hõ ańjomkate sim eṅga do kot́ koṭet́ koṭet́e raḱ goda
ar sim hopon do eṅga ṭhen ńir hijuḱte ḍanḍareko hạṛuboḱa ar
adomko doko lambedoḱa, Sim eṅga do kũṛit́e lagayea. Okoe hopon
eṅga khon pharakre menaḱkoa onko do kũṛit́e ạtkir cabakoa.

Noa eneć do eken naṭok lekageko eneća. Eṅga apa khon jãhãe
pharaḱreye tahen uni do muhinreye paṛaoḱa. Noage noa eneć reaḱ
jos do.

Teheńaḱ Khilạḍ
Crikeṭ

IPL

Panjab Kings-Chennai Super Kings

Ńindạ 8:00 baja khonaḱ

Star Sports 1, T sports channel re ńelo̠go̠ḱa.

Phuṭbol

Bangladesh Premier League

Sheikh Russel-Mohammedan

Dhinạn 3:30 baja ehoṕa.

T sports channel re ńelo̠go̠ḱa

English Premier League

Crystal palace-Leidos United

Ńindạ 1:00 baja kho̠n, noa hõ Star Sports channel re ńel ńamoḱa.

Sanamko  teheńaḱ  noa  khilạḍ  haparao  ńel  lạgit́  tạṅgi-
tãṛãḱre tahẽn tabonpe.

Bharot  Disomre  Ko̠ro̠na  Rog
Ḍheroḱ Kana, Baṅgladisomre
Arhõ  Ḍher  Daṛeaḱa:
Sasthomontri
Aḍepase Bharot disomre arhõ ko̠ro̠na rog chạplạuḱ kana, nonkan
dosare Baṅgladisomre arhõ ko̠ro̠na rog chạplạu daṛeaḱa mente
Sastho ar Poribar kollanmontri Zahid Malek do̠e baḍae ocokeda.

Teheń Robibar (24 April) tarasiń ber jokhen Mahakhali Jatiyo Nipsam
Auditorial Jatiyo pusti hapta-2022 ńutumte bo̠ndo̠bo̠s akan akhṛare
noa kathae lại so̠do̠rket́a.

Ona iạte mit́ bar cehaona kathakoe menkeda. Sanamko sontor akae
tahẽn jaruṛkantabona. Je̠mon ko̠ro̠na rog khonaḱ pharakbo tahẽ
daṛeaḱ. Enḍekhan nonkage niropon hoṛmoante dhạrti jingibo khemao
daṛeaḱa.

Sohrae Sereń
Niạ ṭola peaj ṭola

Niạ ṭola rạsun ṭola,

Niạ ṭola mosola ṭola

Mosola ṭola dada jhiṭạṅe jhaṛaṅ.

Durgạpur gutugalaṅ

Ḍạhu ṭola huduke huduke huduk (2)

Barea Geḍe Ar Horo
Mit́  pukhrire  barea  Geḍe  ar  mit́ṭen  horo  mit́teko  basoḱkan
tahẽkana. Onko talare ạḍi gạhir sompok tahẽkana. Ona pukhrire
daḱ ańjet́ cabayen khan Geḍe do̠ Horokin metae kana, ma nit́ do̠
bidạ baṛakạlińme. Ente daḱ begor o̠ho̠geliń tahẽkoḱa.

Horo  mengot́keda,  aben  bidạkate  cekań  tahẽkana?  Eskar  baṅgeń
tahẽ  daṛeaḱa.  Ar  abenaḱ  gar  okte  nonkan  haron  ohogeń  sahao
daṛeaḱ kana. Onateń hudiset́ kana, daḱ ańjet́ cabalen khan, aben
sãoteń calaḱa. Noa katha ańjomte menkedakin ạliń são cekam
calaḱa? Ente ạliń maliń udạu daṛeaḱ. Ar am ma bam daṛeaḱ.
Horo  hõe  mengot́keda,  abenge  upại  ńam  baṛaeben,  cekateń
calaokoḱa?  Thoṛa  ghạṛi  guni-bhạbikatekin  menkeda  enḍekhan
bogege.  Menkhan  ạlińaḱ  hukumko  batao  hoyoḱtama.  Tinre  ạliń
sãoliń udạu idimea, latarren gadel hoṛko ạḍiko kikiạua nahaḱ,
sontor akae tahẽnme. Mit́ katha hõ alom roṛa. Ado̠ noa hukume hẽḱ
ada.

Inạkate enkathae unkin Geḍe do̠ calak cạturate mit́ṭen ṭheṅga
ạgukate  mocarekin  geradea.  Ado̠  sạrige  ạkin  hõ  bar  aṛe  ona
ṭheṅga  gerkate  ekalkin  udạu  go̠t́ena.  Khange  maraṅ  nagraha
upạrteko udạu calaḱkan tahẽkana. Nonkan kạituk ńelte latarren
hoṛko ạḍiko hahaṛayente kạuạrạuạ se̠ kikiạuko ehoṕena. Gadel
hoṛko ńelte horo bae hape daṛeada. Memene po̠rto̠nkeda, ado̠ cet́pe
menet́kana?  Menkhan  katha  ạuri  mucạtrege  latarre  ńurhạyente
goćena. Unkin Geḍe memenkin dhurạuena, bhage gateaḱ kạmi do̠ boge
solha emoḱ. Ar bhạg se maha bhạganko eken nonka solha khonaḱ
po̠rho̠ko ńam baṛaea.

Sikhạuna: Okoe nonkan dayawan gatewaḱ katha bae hetaowaḱ, onko do
jaoge nonkan musklire paṛaoḱ hoyoḱtakoa.

Sikhạuna Katha
Tinre  jion  reaḱ  mit́  porjạirebo  seṭeroḱ,  metaḱme  aboaḱ
khojogo̠ḱ leka sanamaḱkote kulạu arbo anṭao akanbo tahẽn. Unre
apnarte ạḍigebo go̠ro̠boḱ kana. Ente jion ma barabar nonka kangea.
Bại  bạite  ona  go̠ro̠b  abo  talare  bạdại  se  laloć  monere
sirjạuet́abona. Ar eṭaḱko samaṅre maraṅo̠ḱbo kurumuṭuia.

Hoṛko samaṅre nonka maraṅ udugo̠ḱte boge bạṛić baṅbo bicạr
daṛeaḱ kana. Hoṛko ṭhen nonka ńel ocoḱbo moneaḱ kana, okaṭaḱ
aboaḱ  jionre  bạnuḱ.  Ar  sạdại  hoṛkoaḱ  noa  kangea  maraṅ
bhultet́.  Ente  noa  khạtir  tayom  daram  jionre  ạditet́  kastaoḱ
hoyoḱtabona. Onate okte nạpitre boge baṛić bicạr lek kantabona. 
Ar onka leka jion jingi khemao jaruṛ kantabona. Tis hõ apnarte alobo
go̠ro̠boḱ  ma.  Enḍekhan  nonkan  dosare  o̠ho̠bo  paṛao  botećkoḱa
honaṅ. 

Bebuj Ar Lelha Gạ̃ṛĩ
Reaṛ  rabaṅ  din  ńindạ  tahẽkana.  Rabaṅte  ekal  hoṛmoko  thar
tharaoḱkan  tahẽkana.  Nonkan  mit́  nindạre  mit́  do̠l  gạ̃ṛĩ
darereko  duṛuṕ  akan  tahẽkana.  Onko  modre  mitṭen  gạ̃ṛĩ
mengo̠t́keda, seṅgel ńamlenkha thoṛganbo lo̠lo̠ńõḱkoḱa.

Un jokhenge ạḍi utạr mit́ jhãḱ bakjunu ńel ńamket́koa. Khange
mit́ṭen gạ̃ṛĩ hopon onkoge seṅgele hudisket́koa. Ado̠ mit́ṭen
bakjunu saṕkate ro̠ho̠ṛ sakamrey do̠ho maṛaṅkedea. Inạkate uni
bakjunute seṅgel dhurạue kurumuṭukeda, bogetey oṅet́kana. Hopon
gạ̃ṛĩ  ńelte  eṭaḱko  hõ  seṅgel  aste  nonkage  mimit́  sakamre
dohokate oṅko dhurạuena.

Khange ona darere basoḱkan mit́ṭen ghaṛwa cẽṛẽ hećena. Ado̠
gãṛĩkoaḱ  nonkan  kạituk  ńelte  landaket́a.  Ar  muluć  mạchi
landawatey metako kana, E bebuj ar lelhako, noko maco bakjunu kanko,
khạṭi  seṅgel  do̠  baṅ  kana.  Reaṛ  rabaṅ  khonaḱ  rukhiạ  se
aḍoḱpe menjoṅkan khan ma jãhãn ḍo̠nḍho̠r se bhugạḱkore asrae
joṅpe. Menkhan bebuj ar lelha gãṛĩko ghaṛwa aḱ katha baṅko
luturaḱtaea. Dayage bakjunu oṅko sạrḍiana.   

Thoṛa ghạṛi tayom oṅ oṅteko lorao cabayena. Ado̠ko bujhạukeda
ghaṛwa  cẽṛẽ  sạri  kathae  menakada.  Enḍekha  bakjunuko
aṛaḱket́kote  ḍo̠nḍho̠rre  asraeko  hataoana.

Meskoć
Barea gate koṛakin gapalmaraoḱ kana-

Pạhilić: E gate English karonaḱte muskilreń paṛao akana. Thoṛam
goṛoạń khan boge hoekoḱa honaṅ.

Dosarić: Ma endẹkhan lạime cet́ muskil?

Pạhilić: I am going reaḱ manetet́ cet́ kana?

Dosarić: Iń do̠ń calaḱ kana.

Pạhilić: Hape ado̠ kukli reaḱ roṛ ruạṛ emạńme. Niạ lahare
arhõ  bar  gel  hoṛkoń  kuliket́koa.  Menkhan  jo̠to̠ge  inạ  mit́
kathageko metạńkana. Okoege baṅko daṛeaḱ kana.

